
GOGOETA: "PANORAMA DE LABOURD EN LOS SIGLOS XVII Y XVIII" Etienne Dravasa

   Etienne Dravasak artikulu honetan oso modu argian azaltzen digu Lapurdiko egoera ekonomikoa, geografikoa, politikoa eta administratiboa XVII eta XVIII.mendeetan, hau da, Antzinako Erregimenean.
   Lapurdi, Behe Nafarroa eta Soulerekin batera, Euskal Herri Frantsesa eratzen zuten. Bertako ezaugarri garrantzitsuenak Erregimen Zaharrean, lurraldeak zuen antolakuntza originala, tradizioak mantentzen zituztela eta koroarekiko leialtasuna dira.
   Geografiari dagokionez, Lapurdiko hiriburua Urtaritz zen eta gutxi gora behera 30 herriz eta herrixkez osatua zegoen. Herri nagusienak, batzuk aipatzekotan, Biarritz, Bidart eta San Juan de Luz ziren. Guztira 60.000 biztanle inguru bizi ziren eta 1.200 kilometro karratuko zabalera zuten Lapurdiko lurrek.
   Ekonomiari dagokionez, oso lurralde xumea zen Lapurdi eta nahiko pobrea. Artoaren eta sagarren nekazaritzan, artisautzan eta arrantzan oinarritzen zen ekonomia. Bestalde, kontrabandoa nagusi zen, izan ere Frantzia eta Espainiaren arteko mugan kokatzen dira lurralde hauek eta Lapurtarrek salerosketak egiten zituzten espainiarrekin. Bestalde, kontrabando hau ia kontrola ezina zen. 
   Lapurtarrek zuten berezitasun nagusiena pribilegiodunak zirela zen. Pribilegio hauek Frantziako erregeek eman zieten, beraz, esan daiteke, erregeek hautatutako herritarrak zirela. Pribilegio hauek onurak eta askatasun handia eman zieten lapurtarrei. Pribilegioak mugatuak ziren eta hainbat urteren ostean ezabatu egiten ziren edo balorea galtzen zuten, horregatik, zenbait urtean behin berritu egin behar izaten zituzten pribilegio hauek pribilegioak izaten jarraitu nahi bazuten. Pribilegioak berritu behar hau ez zen lapurtarren gustukoa, baina erregeek hau horrela izaten jarraitu nahi zuten ez zutelako nahi lapurtarrek ahaztea koroaren menpe zeudela nahiz eta pribilegiodunak izan. 
   Euskaldun frantses hauei pribilegioak ematearen hainbat arrazoi daude. Lehenengoa, mugan bizi zirenez, espainiarrak sartzen ziren hauek erasotzera eta hauei lapurtzeraeta. Hau konpentsatzeko asmoz, Frantziako erregeek pribilegioak eman zizkieten. Bigarren arrazoia, Lapurdiko euskaldunen leialtasuna da koroarekiko. Euskaldunak beti jokatu izan dute fidel koroaren alde eta aipatzekoa da milizia bat existitzen zela Lapurdin 1.000 gizonekoa Frantziako koroa defenditzeko eta milizia hau boluntarioa zen. Hirugarren arrazoia pobrezia zen, Lapurdi lurralde txiroa zenez, hauei laguntzeko asmoz pribilegioak eman zizkieten. 
   Lapurdiko Batzarrak edo Bilçarrak pribilegio hauen parte ziren. Batzar hauek ez ziren estamentuez osatutako juntak. Estatu xeheko edo hirugarren estatuko kideek osatzen zuten eta berezia den arren, kleroak eta noblek ezin zuten parte hartu biltzar hauetan. Kleroen kasuari dagokionez, lapurtarrak antiklerikalak ziren eta elizako boterea eta botere politikoa bereizita egon behar zirela pentsatzen zuten. Nobleen kasuari dagokionez bi hipotesi daude, alde batetik aberastasun higiezin gutxi zeudelako lurraldean eta bestetik Bigarren Estatuko okupazio bortxagarriagatik defenditzeko asmoz. 
  Biltzar hauek Ustaritzen biltzen ziren eta Lapurdiko herri bakoitzeko ordezkariak biltzen ziren erabaki bat hartzeko. Behin erabakia hartuta ordezkariak beraien herrietara itzultzen ziren eta herriari informatzen zioten zein erabaki hartu zen eta ea horren alde edo kontra bozkatu nahi zuten. Bozketan egin ostean berriz ere Ustaritzen biltzen ziren eta gehiengoak zioena Lapurdiko lege bilakatzen zen.
   Lapurdik zituen pribilegioak zirela eta hainbat botereen inguruan autonomia zuen. Lapurdiko botere administratiboari dagokionez, alor sozialean soilik zentratzen ziren eta alor urbanistikoan ez ziren zentratzen. Botere politikoari dagokionez, Gipuzkoa eta Bizkaiarekin paktuak egiten zituen batez ere armen eta ehizaren inguruan. Azkenik, botere fiskalari dagokionez, Frantziako Koroaren gainontzeko lurraldeetan baino zerga gutxiago ordaintzen zioten koroari, 3 eta 4 libra inguru urtean.
   Artikuluaren laburpenarekin amaitzeko, Intendentea erregea ordezkatzen zuen pertsona zen Lapurdin. Berak oreka bat lortu behar zuen Lapurdiko tradizioak eta autonomia eta Frantziako koroaren zentralismoaren artean. Bide honetan, Lapurdiko ohiturak, antzinako botereak eta autonomia mantenduko zen baina oraindik ere koroaren menpe jarraituko zuen. Horrela, bai lapurtarrak eta bai koroa ados jarri ziren eta oreka sortu zen. Hala ere, XVIII.mendetik aurrera, koroaren indarra galtzen joan zen bitartean Lapurdiko autonomia hazten joan zen.
   Etienne Dravasaren artikulua irakurtzean asko harritu nau ikusteak, nola lapurtarrak pribilegiodunak ziren nahiz eta nahiko herri xumea eta pobrea izan. Miresgarria iruditzen zait euskaldun frantses hauen leialtasuna eta ontasuna besteekiko eta pribilegioak izatea merezita dutela usten dut. Izan ere, nahiz eta nahiko txiroak izan ekonomikoki, beti egon dira prest Frantziako koroari laguntzeko eta horretarako milizia boluntario bat osatzea ere mirestekoa dela iruditzen zait.
   Bestalde, garaiko Erregimena ikusita, hau da Antzinako Erregimena, nahiko aurreratuak zirela iruditzen zait. Antzinako Erregimenean pribilegiodunak eta ez pribilegiatuak banatzen ziren. Pribilegiodunak nobleak, kleroa eta erregea ziren eta ez zituzten zergak ordaintzen ezta lanik egiten ere eta ez pribilegiodunen lanagatik bizi ziren. Ez pribilegiodunak ordea langileek, nekazariek eta herri xeheak osatzen zuten. Hauek zergak ordaintzen zituzten eta azken finean pribilegiodunak mantentzeaz arduratzen ziren. Beraien bizi kalitatea eskasa zen bitartean, pribilegio dunen bizi maila oparoa zen. Bestalde, pribilegiodunak ziren botere osoa zutenak eta ez pribilegiodunak aldiz ez zuten inolako botererik. Lapurdiko Batzarren kasuan aldiz, ikus daiteke herri xeheak soilik osatzen zuela eta kleroak eta nobleen parte hartzea debekatuta zegoela. Hau da, garaiko ideiarekin hausten zuen. Hala ere esan beharra dago, lapurtar guztiak zirela pribilegiodunak baina ez horregatik aberatsak edo bizi maila onean bizi diren herritarrak. 
  Ene iritziz, garrantzitsua da aipatzea Lapurdi, Gipuzkoa eta Bizkaiaren arteko paktuak, izan ere, iruditzen zait, euskaldunen arteko lankidetza edo anaitasun bat ikus daitekeela. Azken finean, nahiz eta erreinu desberdinetako lurraldeak izan, kultura eta hizkuntza bera partekatzen dute eta beraz, jatorri bera dute, eta erreinu desberdinetakoak izan arren, ez da hiru lurraldeen arteko erlazio hori galtzen eta hori garrantzitsua iruditu zait.
   Azkenik esan, azpimarragarria dela lapurtarrek beraien ohiturei eta tradizioari eusten dietela eta nahiz eta Frantziako Koroaren menpe egon, autonomia maila bat lortzen dutela. Horrekin ikusten da lapurtarrek, herri bezala, duten indarra nahiz eta lurralde xume eta pobrea izan.
   
   


   


